
Abstrak  
Kaji selidik ini berhasrat untuk menjelaskan kedudukan Pusat 
Kepimpinan Wanita Tun Fatimah Hashim (PKWTFH) dalam 
kerangka state feminism versi Malaysia. Ianya menawarkan sudut 
pandang terhadap PKWTFH yang berada dalam ekosistem pembelaan 
dan pemerkasaan hak wanita kendalian state — atau pun tepatnya 
pihak Kerajaan Malaysia, khususnya Kementerian Pembangunan 
Wanita, Keluarga dan Masyarakat (KPWKM). Dalam hal ini, 
‘peranan negara’ dalam pengagregasian kepentingan wanita dalam 
dasar awam dan pelaksanaannya sering kali diragui berbanding 
diyakini. Sikap sebegini adalah kerana entiti ‘negara’ itu sendiri 
diandaikan sebagai struktur bersifat patriarkal dan dominan-lelaki. 
Apatah lagi, keperwakilan golongan wanita dalam pembuatan 
keputusan secara kuantitinya masih lagi dituntut untuk dilaksanakan. 
Namun begitu, sikap skeptikal terhadap ‘peranan negara’ kian 
digoyahkan oleh kajian-kajian bersudut pandang state feminism yang 
menunjukkan agensi dalam struktur kerajaan semakin berperanan 
untuk membawa perubahan positif terhadap agenda pembelaan dan 
pemerkasaan wanita. Senario ini termasuklah di Malaysia yang 
menonjolkan peranan aktif pihak KPWKM ke arah pelaksanaan Dasar 
Wanita Negara dan Dasar Sekurang-kurangnya 30 Peratus Wanita di 
Peringkat Pembuatan Keputusan. Lebih konkrit lagi, KPWKM secara 
rasmi menubuhkan dana khas Kursi Kepimpinan Wanita di 
Universiti Kebangsaan Malaysia (UKM) pada tahun 2012 sekaligus 
menunjukkan komitmen berterusan pihak Kerajaan Malaysia 
berhubung isu kepemimpinan wanita. Oleh yang demikian, dalam 
tinjauan ini, kedudukan PKWTFH adalah disarankan untuk difahami, 
selanjutnya digambar-jelaskan menerusi perspektif state feminism 
versi Malaysia. Maka, kajilidik ini bertujuan untuk mengupas 
beberapa aspek state feminism sebagai acuan konseptual, sekaligus 
menjelaskan PKWTFH dari segi (i) struktur organisasi, (ii) misi, visi 
dan objektif organisasi dan (iii) peranannya sebagai berkait -erat-rapat 
dengan amalan state feminism di Malaysia.  

